
Katabua aiputan 
Datorren hilaren 24an hautes-

kundeak burutuko dira "Jugosla-
via" deritzon Estatu Federalaren 
azkeneko hondakin horretan. Milo-
sevic-en Serbian, alegia. 

Montenegro Errepublika kide-
an bertan ere, nik neuk bederen ez 
dut zalantza izpirik ikusten emai-
tzaz: gehiengoa Milosevic-ek lor-
tuko du. Bestela hauteskunderik 
ez. Eta "Ordenu Internazional" fa-
matu horrek amaitutzat emango du 
arazoa. Denek agurtuko dute berri-
ro Belgrado-ko fazistaren sasi-go-
bernua. 

Garaipena mota lortuko duen? 
Abuztuaren 10-ko "Guardian"en 
agertzen den marrazkiak garbiki 
adierazten du: bertan Milosevic 
agertzen baita, harakin jazkeraz, eta 
odola darion aihotz bat eskutan. 

Mundu guztiak daki Milosevic 
zer den, eta nolako galbario ikara-
garria ekarri duen Balkanetara: 
gerla odoltsuak Bosnian eta Koso-
von, sarraskiak han eta hemen, 
bonbaketa itsuak, deportazioak, 
oposizioko leader politikoen hilke-
ta sistematikoa, prentsaren eta tele-
bistaren kontrol lotsagabea, eta 
abar luze bat. 

Kosovo-koa genozidio huts-
hutsa izan da. Kosovarrak albania-
rrak dira alde guztietatik, eta ez 
serbiarrak; eta Independentzia nahi 
dute. Baina «goikoen» erantzuna 
ez da luzatu: «Independentzia Ko-
sovarrei? Inola ere ez. Autonomia 
bakarrik, eta Serbiaren barruan». 
Alegia ofizialki ere «gerla-krimi-
nala» den Milosevic bera, agintari 
onartuz. 

Soluzioa? «Milosevic carried 
away in a coffin», Hoagland-en hi-
tzez. 

Esaldi latza. Egia. Baina ongi 
funtsatua. 

Eta, nolanahi ere, latzagoa bal-
kandarren beren egoera. 


